
जिसका उत्‍तर शुक्रवार, 23 मार्च, 2012/3 चैत्र, 1934 (शक) को दिया जाना है । 
उर्वरक क्षेत्र में निवेश
1137. श्री तरुण विजय:  
क्‍या रसायन और उर्वरक मंत्री यह बताने की कृपा करेंगे कि: 
(क)
देश में कृषि क्षेत्र की बढ़ती मांग को पूरा करने के लिए सरकार उर्वरक क्षेत्र में किस प्रकार से नए निवेश आ‍कर्षित करने का विचार रखती है; 

(ख)
वार्षिक रूप से संयुक्‍त उद्यमों से कितनी मात्रा में उर्वरक की खरीद की जाती है और यह संयुक्‍त बाजार आयात से कितना सस्‍ता है; और 

(ग) 
नई निवेश नीति के संबंध में फर्टिलाइजर एसोसिएशन ऑफ इंडिया (एफ.ए.आई) का क्‍या मत है?
उत्‍तर

सांख्‍यिकी और कार्यक्रम कार्यान्‍वयन मंत्रालय में राज्‍य मंत्री (स्‍वतंत्र प्रभार) तथा रसायन और उर्वरक मंत्रालय में राज्‍य मंत्री (श्री श्रीकांत कुमार जेना)
(क): सरकार ने यूरिया क्षेत्र में अधिक अपेक्षित निवेश को आकर्षित करने के लिए इस क्षेत्र के लिए एक नई निवेश नीति को 4 सितंबर, 2008 को अधिसूचित किया था। इस नीति से मौजूदा संयंत्रों के पुनरुद्धार के द्वारा स्‍वदेशी यूरिया उत्‍पादन में लगभग दो मिलि‍यन टन की वृद्धि हुई है। विस्‍तार, पुनरुद्धार और ग्रीनफील्‍ड संयंत्रों के अंतर्गत कोई नया निवेश नहीं हुआ था। सरकार ग्रीनफील्‍ड/विस्‍तार/पुनरुद्धार यूरिया परियोजनाओं में सार्वजनिक/निजी क्षेत्र द्वारा नए निवेश को आकर्षित करने के लिए मौजूदा नई निवेश नीति 2008 में संशोधन करने पर विचार कर रही है। उर्वरक नीति की समीक्षा के लिए गठित मंत्रियों के समूह (जीओएम) ने 24 फरवरी, 2012 को आयोजित अपनी बैठक में डॉ. सौमित्र चौधुरी, सदस्‍य योजना आयोग की अध्‍यक्षता में गठित समिति के प्रस्‍तावों, उर्वरक विभाग के सुझावों और उद्योग द्वारा उठाए गए मुद्दों पर विचार किया था। जीओएम ने यह निर्णय लिया था कि डॉ. सौमित्र चौधरी, सदस्‍य, योजना आयोग की अध्‍यक्षता वाली समिति द्वारा सुझाए गए यूरिया क्षेत्र में नई निवेश नीति - 2012 के प्रस्‍ताव का, उर्वरक विभाग द्वारा यथा संशोधित प्रस्‍ताव, आर्थिक कार्य संबंधी मंत्रिमंडल समिति (सीसीईए) के समक्ष प्रस्‍तुत किया जाए जो कुछ शर्तों के अधीन होंगी। प्रस्‍ताव उर्वरक विभाग के विचाराधीन है।
(ख): उर्वरक विभाग दीर्घावधि यूरिया उठान करार (यूओटीए) के अंतर्गत ओमान इंडियन फर्टिलाइजर कंपनी (ओमिफ्को) सुर, ओमान से यूरिया प्राप्‍त कर रही है। वर्ष 2010-11 के दौरान प्राप्‍त मात्रा 20.64 लाख मी.टन थी। वर्ष 2010-11 के दौरान ओमिफ्को से प्राप्‍त यूरिया का भारित औसत मूल्‍य 166.78 अमेरिकी डॉलर प्रति मी.टन सीएण्‍डएफ था जबकि अन्‍य स्रोतों से प्राप्‍त यूरिया का भारित औसत मूल्‍य 327.38 अमेरिकी डॉलर प्रति मी.टन सीएण्‍डएफ था। 
(ग): फर्टिलाइजर एसोसिएशन ऑफ इंडिया (एफएआई) ने नई निवेश नीति का स्‍वागत किया है और उसमें कुछ परिवर्तन करने का अनुरोध कियाहै। एफएआई की प्राथमिक मांग 14 अमेरिकी डॉलर/एमएमबीटीयू से ऊपर के गैस मूल्‍य के लिए यूरिया का न्‍यूनतम और अधिकतम मूल्‍य उपलब्‍ध  कराने से संबंधित थी। 
******
